
Liloba na Nzambe eyei epai na mosakoli
William Marrion Branham

“Zua ekomeli na yo pe koma”
Mokolo moko na pokwa ntango nazalaki koluka Nkolo,

Molimo Mosantu alobaki na ngai ete nazua ekomeli na ngai pe
nakoma. Lokola nazalaki kokamata ekomeli mpo nakoma,
Molimo na Ye apesaki ngai nsango mpo na Lingomba. Nalingi
kopesa bino yango. Ezali koloba na ntina na Liloba pe na
mwasi na libala.

Tala oyo nalingi kolobela bino. Mobeko na koyikana elingi
ete momboto moko na moko ebota yengebene na lolenge na
yango, kokokana na Genese 1.11 : “Nzambe alobi ete, Tika
mokili ebimisa matiti pe ndunda na mbuma pe nzete na
mbuma na kolia, moko na moko na lolenge na yango; mbuma
izalaki na momboto na yango mpenza kati na yango na mokili;
ezalaki pe bongo”. Lolenge ya bomoi oyo ezalaki kati na
momboto eleki kati na molona mpo na koleka na suka kati na
mbuma. Mobeko yango moko ezali pe mpo na lingomba lelo.
Lolenge ya momboto oyo ebotaki lingomba ekomonana pe
ekoulana na momboto oyo ya ebandeli mpo ete ezali se
momboto yango moko. Na mikolo oyo ya suka Lingomba-
Mwasi na libala oyo ya solo (momboto na Klisto) ekokoma na
Libanga na moto, pe ekozala lingomba oyo eleki malamu,
libota oyo eleki malamu, wana ezali kobelema na Ye. Baoyo
bazali kati na Mwasi na libala bakoulana na Ye kino ete
bakokoma mpenza na elilingi na Ye. Yango ezali mpo ete
basangana na Ye. Bakokoma moto moko. Bakozala
komonisama mpenza ya liloba na Nzambe na bomoi.
Bibongiseli bikoki kobota yango te (biuti na momboto malamu
te). Bikobota bindimeli pe biyambweli na bango, oyo
esangisami na Liloba. Lisanga oyo ekobota eloko oyo
esangisami.

Mwana na liboso (Adamu) azalaki momboto-Liloba
lilobami ya Nzambe. Mwasi moko apesamelaki ye mpo ete
akoka koikinya. Ezali mpo na ntina wana nde mwasi



2

apesamelaki ye, mpo ete akoka koikinya; mpo abota mwana
mosusu na Nzambe. Kasi akweyaki. Akweyaki na
kosangisama. Amemaki ye na kufa.

Mwana na mibale (Yesu), Ye pe Azalaki Momboto-Liloba
lilobami ya Nzambe, mwasi moko apesamelaki Ye lokola Adamu.
Kasi yambo ete Akoka kobala ye, ye pe akweyaki. Ye pe, lokola
mwasi na Adamu, amekamaki mpo na komona soki akondima
Liloba na Nzambe pe akozala na bomoi, to soki akobeta ntembe
na Liloba pe akokufa. Abetaki ntembe. Atikaki Liloba. Akufaki.

Uta na mwa limpinga ya momboto na solo ya Liloba, Nzambe
akotalisa epai na Klisto mwasi ya libala wa bolingo. Azali
mongondo na Liloba na Ye. Azali mongondo, mpo ete ayebi
endimeli to eyambweli moko te oyo esalemi na bato. Na binama
na mwasi na libala pe na nzela na bango nde nyonso ekokokisama
oyo Nzambe alakaka ete ekomonisama kati na mongondo.

Liloba na elaka eyaki epai na mongondo Maria. Kasi Liloba
wana na elaka ezalaki nde ete Ye, Ye moko, asengelaki
komonisama. Nzambe amonisamaki. Na ntango wana, Nzambe
Ye moko asalaki, pe Akokisaki, kati na mongondo, Liloba na
Ye moko ya elaka. Mwanje nde amemelaki ye nsango. Kasi
nsango na mwanje ezalaki Liloba na Nzambe. Yisaya 9.6. Na
ntango wana, Akokisaki nyonso oyo ekomamaki mpo na Ye
mpo ete ayambaki Liloba oyo Apesaki ye.

Binama na mwasi mongondo na libala bakolinga Ye, pe
bakozala na makoki na Ye, mpamba te Ye azali moto na bango,
pe nguya nyonso ezali ya Ye. Batosaka Ye lokola binama na
nzoto na biso bitosaka moto na biso.

Tala boyokani oyo ezali kati na Tata pe Mwana. Yesu
azalaki kosala eloko ata moko te bobele ete Tata amonisa Ye
yango liboso. Yoane 5.19. Boyokani oyo esengeli kozala sikawa
kati na Mobali na libala pe mwasi na Ye. Alakisaka ye Liloba
na Ye ya bomoi. Ayambaka yango. Abetaka ntembe na yango
soko moke te. Nde na ntina na yango, eloko moko ekoki
kotungisa ye te, ata pe kufa te. Na boye soki momboto
ekundami na mabele, mai ekozongisa yango na bomoi. Tala
sekele na yango. Liloba ezali kati na mwasi na libala (lokola
ezalaki kati na Maria). Mwasi na libala azali na likanisi ya
Klisto mpamba te ayebi oyo Alingi ete basala na Liloba na Ye.

Akokisaka mobeko na Liloba na Nkombo na Ye mpo ete azali
na “yango elobi Nkolo”. Na bongo Molimo akopesa Liloba
bomoi pe ekokokisama. Lokola momboto oyo elonami pe
enyakelami, ekomeli, na bokokisaka ntina na yango.

Baoyo bazali kati na mwasi na libala basalaka bobele
mokano na Ye. Moto moko te akoki kopusa bango ete basala
eloko mosusu. Bazali na “yango elobi Nkolo” soko bongo te
bakotikala kimia. Bayebi ete esengeli kozala Nzambe kosala
misala kati na bango, kokokisaka Liloba na Ye moko. Asilisaki
mosala na Ye nyonso te ntango Azalaki kokokisa mosala na Ye
na mokili, na bongo Azali kosala sikawa kati na mwasi na
libala pe na nzela na ye. Ayebi yango, mpamba te na eleko
wana ntango ekokaki naino te mpo na Ye kosala moko
makambo oyo Asengeli kosala sikawa. Kasi sikawa Akokokisa
na nzela na mwasi na libala mosala oyo Abombaki mpo na
eleko oyo mpenza.

Totelema motindo moko lokola Yosua pe Kalebe. Mboka na
biso ya elaka ebandi komonana mosika, lokola ezalaki mpo na
bango. Nzoka nde Yosua elimboli “Yawe Mobikisi”, pe azali
kotalisa mokambi ya ntango na suka oyo akoya na lingomba
pelamoko Polo ayaki lokola mokambi ya liboso. Kalebe azali
kotalisa baoyo batikalaki sembo elongo na Yosua.
Bomikanisela, Nzambe abimisaki Yisalaele lokola mongondo
na nzela na Liloba na Ye. Kasi bango balingaki eloko mosusu.
Lingomba na mikolo oyo na suka esali ndenge moko. Botala
ndenge nini Nzambe atambuisaki Yisalaele liboso te, to pe
Atikaki ye te ete akota na mboka na elaka liboso na ntango oyo
Abongisaki. Nzoka nde mbala mosusu bato bapusaki Yosua,
mokambi, na kolobaka : “Mboka ezali ya biso, tokota pe
tobotola yango. Yosua, okomi na suka, obosani etinda na yo,
ozali lisusu na nguya oyo ozalaki na yango te. Liboso Nzambe
azalaki kolobela yo pe ozalaki koyeba mokano na Nzambe, pe
ozalaki kosala nokinoki. Eloko moko ezali kokoka te epai na
yo”. Kasi Yosua azalaki mosakoli oyo atindamaki na Nzambe
pe ayebaki bilaka na Nzambe, nde na ntina na yango azalaki
kozila yango. Azalaki kozila mokano ya solo mpenza oyo euti
epai na Nzambe pe wana ntango ekokaki mpo na kotambola,
Nzambe apesaki mokumba nyonso ya kokamba epai na Yosua
mpo ete akangamaki na Liloba. Nzambe akokaki kotia motema

epai na Yosua kasi epai na bamosusu te. Likambo oyo
ekosalema lisusu na mikolo oyo na suka. Likambo yango moko,
mitungisi yango moko.

Zua ndakisa oyo Mose apesi biso. Mosakoli na nguya oyo
apakolamaki na Nzambe abotamaki na lolenge ekeseni,
abotamaki na ntango ebongi mpo na kokangolama na momboto
na Abalayama na boombo na Ezipito. Atikalaki na Ezipito te
mpo na kowelana na bato na Ezipito na ntina na Makomi, to
mpo na kosala bipale na banganganzambe. Akendeki na eliki
kino ete bato bakoma pene mpo na koyamba ye. Nzambe
abengaki Mose na eliki. Koumela eutaki na Mose te kasi na
bato oyo bazalaki pene te mpo na koyamba ye. Mose akanisaki
ete bato bakokaki kososola kasi basosolaki te.

Na nsima Eliya ayaki, oyo Liloba na Nkolo eyaki epai na ye.
Ntango asilaki koteya bosolo pe limpinga na eleko wana, oyo
ezalaki kotalisa limpinga na Yezabele ya Amerika, eboyaki
koyamba Liloba, Nzambe abengaki ye libanda na molako pe
abetaki libota wana na bitumbu, mpo ete eboyaki mosakoli pe
nsango oyo Nzambe atindaki. Nzambe abengaki ye na eliki pe
aboyaki kobima kuna ata ntango mokonzi abengaki ye. Baoyo
bamekaki kondimisa ye ete abima, bakufaki. Kasi Nzambe
alobaki na mosakoli na Ye ya sembo na nzela na emononeli.
Abimaki na ebombamelo na ye pe amemelaki lisusu Yisalaele
Liloba.

Na nsima Yoane Mobatisi ayaki, moto na sembo oyo ayaki
liboso na Klisto, mosakoli na nguya na ntango na ye. Akendeki
na kelasi ya tata na ye te, ata pe na kelasi ya bafalisai te _
akendeki na ebongiseli moko te, kasi akendeki na eliki, epai
wapi Nzambe abengaki ye. Atikalaki kuna kino ete Nkolo
abimisa ye na nsango, azalaki koganga : “Masiya akomi pene”.

Tozua sikawa likebisi oyo Makomi ezali kopesa biso. Ezali na
ntango na Mose te, oyo Nzambe andimaki, nde Kore abimi pe
atelemeli mosakoli oyo na nguya? Ati ntembe na Mose na
kolobaka ete ye pe azuaki uta na Nzambe makoki oyo esengelaki
mpo na kokamba bato pe ete bamosusu bazalaki na makoki kati
na emoniseli na Nzambe lokola Mose. Azalaki koboya bokonzi na
Mose. Pe bato ya ntango wana, nsima na bango koyoka Liloba ya
solo atako bayebaki na bolamu mpenza ete mosakoli ya solo

atatolamaka na Nzambe, nalobi ete bato oyo balandaki Kore na
kotomboka na ye. Kore azalaki mosakoli yengebene na Makomi
te kasi ebele kati na bango bamitiaki na ngambo na ye na bakonzi
na bango. Boni yango ekokani na bapalanganisi ya Nsango
Malamu ya lelo pe miango na bango oyo ekokani na ekeko ya
wolo ya mwana-ngombe ya Kore. Bazali kotalisa lolenge malamu
epai na bato lokola Kore na eleko oyo kuna. Bazali na makila na
elongi, mafuta na maboko pe mabungutulu ya moto na eteyelo.
Bazali kopesa basi nzela ya koteya, bazali kotika basi kokata
suki, kolata patalo pe kupe, pe bazali kotika Liloba na Nzambe
pembeni mpo na bindimeli pe biyambweli na bango moko. Yango
ezali komonisa lolenge ya momboto oyo ezali kati na bango. Kasi
banso batelemelaki Mose te pe batikaki Liloba na Nzambe te. Te.
Baponami batikalaki na ye. Likambo yango ezali kosalema lisusu
lelo. Ebele bazali kotika Liloba kasi bamosusu bazali kokangama
na yango. Kasi bomikanisela lisese ya matiti mabe na mbuma
malamu. Matiti mabe esengeli kokangema mpo na kotumbama.
Mangomba oyo ebwaki kondima ezali kokangema pe
kosanganaka moke moke, ezali pene mpo na moto na
kosambisama na Nzambe. Kasi mbuma malamu ekosangisama
mpo na Molakisi.

Nalingi sikawa ete bozala na bokebi mingi mpo na kosimba
likambo oyo. Nzambe alakaki ete na ntango na suka Malaki 4
ekokokisama. Esengeli kozala bongo mpo ezali Liloba na
Nzambe oyo ezwi bomoi uta na Molimo pe yango elobami na
mosakoli Malaki. Yesu alobaki na ntina na yango. Esengeli
kosalema mpenza yambo na boyei na mibale na Klisto. Makomi
manso masengeli kokokisama ntango Yesu akoya. Ntango na
Mabota ekokoma na eleko na lingomba na yango ya suka ntango
motindami oyo ya Malaki akoya. Akotelema semba mpenza na
Liloba. Akokamata Biblia mobimba kobanda na Genese kino na
Emoniseli. Akobanda na momboto na nyoka pe akokoba kino na
motindami ya mbula na nsima. Kasi akoboyama na bibongiseli.

Akosengela mpenza koboyama lokola na eleko na Akaba
mpamba te lisolo emikundolaka. Lisolo na Yisalaele na ntango na
Akaba ezali kosalema mpenza awa na Amerika epai mosakoli na
Malaki azali kobima. Lokola Yisalaele atikaki Ezipito mpo na
kosambela na bonsomi, abenganaki bankolo mboka, atongaki
ekolo na bakonzi minene lokola Davidi pe bongo na bongo, pe na

nsima atiaki Akaba na kiti na bokonzi pe Yezabele moko na
nsima na ye mpo na kokamba, tosali ndenge moko awa na
Amerika. Bankoko na biso bayaki kofanda na mboka oyo mpo
bakoka kosambela pe babika kati na bonsomi. Babenganaki
bankolo mboka mpo bazua yango. Bato minene lokola
Washington pe Lincoln batiamaki na bokonzi kasi nsima na mwa
ntango, bato na motindo mabe bakitanaki bato na lokumu oyo pe
eumeli te ete Akaba moko afanda na kiti ya bokonzi na Yezabele
moko nsima na ye mpo na kokamba ye. Ezali na ntango lokola oyo
wana nde motindami oyo Malaki alobaki asengeli koya. Na bongo
na ntango ya mbula ya nsima komonisama na nguya ekozala
lokola na Ngomba Karmel. Botala yango malamu sikawa mpo
bomona yango kati na Liloba. Yoane azalaki mobongisi oyo ya
Malaki 3. Alonaki mbula ya liboso pe aboyamaki na bibongiseli
ya ntango na ye. Yesu ayaki pe komonisama na nguya na Ye
esalemaki likolo na Ngomba na Mbongwana. Mobongisi ya
mibale ya Klisto akolona mpo na mbula ya nsima. Yesu akozala
komonisama na nguya kotelemela bibongiseli pe bindimeli,
mpamba te Akoya kolendisa Liloba na Ye pe konetola mwasi na
Ye ya libala. Komonisama na nguya ya liboso ezalaki oyo ya
Ngomba ya Karmel; ya mibale ezalaki oyo ya Ngomba ya
Mbongwana, pe oyo ya misato ekozala oyo ya Ngomba na Siona.

Bizaleli ya kokamwa oyo ya Mose, ya Eliya, pe ya Yoane oyo
bazalaki kotangwa pe kotika bato mpo na kobika bango moko
epesaki mobulu na bato mingi. Bazalaki kososola te ete ezalaki
nde mpo ete nsango na bango eboyamaki. Kasi momboto esilaki
kolonama, mosala na kolona esilaki. Kosambisama ezalaki
kolanda. Bakokisaki mosala na bango lokola elembo mpo na
bato, na bongo kosambisama nde ezalaki kolanda.

Nandimi kokokana na Emoniseli 13.16 ete mwasi na libala
akosengela kotika koteya mpamba te nyama akosenga elembo
na loboko to na elongi yambo ete apesa ndingisa ya koteya.
Bibongiseli bikozua elembo soko bongo te bakosengela kotika
koteya. Na nsima Mwana Mpate akoya koluka mwasi na Ye ya
libala pe akosambisa mwasi monene ya pite.

Sikawa bomikanisela ete Mose abotamaki mpo na kokokisa
mosala moko, kasi akokaki kokokisa mosala yango te liboso ete
azua makabo oyo esengelaki kopesa ye makoki mpo na kosala

mosala yango. Asengelaki kokende na eliki pe kozila kuna;
Nzambe aponaki ntango moko. Esengelaki ete Falo moko boye
azala na kiti na bokonzi, pe esengelaki ete bato bazala kati na
kolela mpo na kozua lipa na bomoi, yambo ete Nzambe akoka
kozongisa Mose. Likambo oyo ezali solo na ntango na biso.

Kasi tozali komona nini na ntango na biso? Ebele na bato
bazali kosala bilembo na lolenge ete tozali na libota ya baluki
na bilembo oyo bayebi moke to pe eloko moko te na ntina na
Liloba, to na mosala ya solo ya Molimo na Nzambe. Soki
bamoni makila, mafuta pe moto basepeli; oyo Liloba elobi ezali
na ntina te. Bakozala nsima na bilembo nyonso, ata oyo
ekeseni na Makomi. Kasi Nzambe akebisi biso na ntina na
yango. Na Matai 24 Alobi ete na mikolo na suka milimo yango
mibale mikozala penepene mpenza na lolenge ete bobele
baponami ya solo nde bakokoka kokesenisa yango, mpamba te
bobele bango nde bakopengwisama te.

Ndenge nini okoki kokesenisa milimo? Meka bango bobele
na Liloba. Soki balobi Liloba oyo te, bazali baoyo ya monguna.
Motindo moko monguna apengwisaki basi mibale ya libala ya
liboso, akomeka kopengwisa mwasi na libala ya mikolo oyo na
suka, na komeka kopusa ye ete amisangisa na nzela na
bindimeli, to bobele ete apesa Liloba mokongo mpo na kolanda
bilembo nyonso oyo ebongi na ye. Kasi Nzambe alekisa naino
bilembo liboso ya Liloba soko moke te. Bilembo bilandaka nde
Liloba, lokola ntango Eliya alobaki na mwasi ete asalela ye
mokate liboso, yengebene na Liloba na Nkolo. Ntango asalaki
ndenge Liloba elobaki, elembo oyo ekoki emonisamaki. Yaka
naino epai na Liloba, bongo na nsima omona bikamwisi.
Momboto Liloba ekozua makasi uta na Molimo.

Ndenge nini motindami na Nzambe akoki kondima bobele
ndambo na Liloba pe koboya ndambo mosusu? Na mikolo oyo na
suka mosakoli ya solo ya Nzambe akosakola Liloba mobimba.
Bibongiseli bakoyina ye. Maloba na ye makoki kozala makasi
lokola oyo ya Yoane Mobatisi oyo abengaki bango banyoka. Kasi
baoyo babongisami liboso bakoyoka pe bakozala pene mpo na
konetolama. Momboto na Bokonzi na Abalayama na kondima
lokola oyo ya Abalayama, bakokangama na Liloba elongo na ye,
mpamba te bango banso babongisamaki liboso.

Motindami na mikolo na suka akomonana na eleko oyo
Nzambe abongisi. Lokola biso banso toyebi yango, sikawa tozali
na ntango na suka, mpamba te Yisalaele azali na ekolo na ye.
Sikawa akoya ata na ntango nini yengebene na Malaki. Ntango
tokomona ye akozala oyo amipesi na Liloba. Akozala oyo
atalisami (atangami kati na Liloba, Emoniseli 10.7) pe Nzambe
akotatola mosala na ye. Akoteya solo lokola Eliya ateyaki pe
akozala pene mpo na komonisama na nguya ya Ngomba na Siona.

Ebele na bato bakososola ye mabe, mpo ete balakisaki bango
Makomi na lolenge moko boye oyo bakamati lokola solo. Ntango
akotelemela malakisi yango, bakondima te. Ata pe basali mosusu
ya solo ya Nzambe bakososola motindami mabe mpo ete
bapengwisi bazali kobenga makambo mingi solo na Nzambe.

Kasi mosakoli oyo akoya, pe lokola mobongisi na boyei na
liboso agangaki : “Tala Mwana Mpate na Nzambe oyo akolongola
masumu na mokili”, ye pe na ntembe te akoganga : “Tala Mwana
Mpate na Nzambe azali koya na nkembo na Ye”. Akosala yango,
mpamba te motindo moko Yoane azalaki motindami ya bosolo
mpo na baponami, oyo pe akozala motindami ya suka mpo na
mwasi na libala oyo aponami pe abotami na Liloba.

(Ekamatami na kati ya Botalisami na
Bileko Nsambo na Lingomba.)

Esalemi na lingala na mobu 2004.

Liyebisi ya makoki ya mokolo-eloko

Makoki nyonso ekopesama na ndingisa. Búku oyo, ekoki 
kozala imprimé na masíni ya ndako mpo na yo moko to 
kokabama, ofelé, lokola esalelo mpo na kopalanganisa 
Nsango Malamu ya Yesu Klisto. Búku oyo ekoki 
kotekama te, koyíkanisama te, kotiama na site internet 
te, kobombama mpo na kolukaluka te, kolimbolama 
na nkota mosusu te, to kosalela yango mpo na kosenga 
misolo te, kozanga ndingisa ekomami mpenza na Voice 
Of God Recordings®.

Soki olingi koyeba makambo mosusu to kozua bisalelo 
mosusu, komélá:

VOICE OF GOD RECORDINGS
P.O. BOX 950, JEFFERSONVILLE, INDIANA 47131 U.S.A.

www.branham.org

